
          BOSNA  I  HERCEGOVINA

FEDERACIJA  BOSNE  I  HERCEGOVINE

                    VRHOVNI SUD

FEDERACIJE  BOSNE  I  HERCEGOVINE

           Broj: 04 0 K 008426 22 Kžk 2
           Sarajevo, 07.02.2023. godine


Vrhovni sud Federacije Bosne i Hercegovine u Sarajevu, u vijeću sastavljenom od sudija Nidžare Zlotrg kao predsjednice vijeća Emira Neradina i Dragana Čorlije kao članova vijeća, uz učešće zapisničarke Živane Roić, u krivičnom predmetu protiv optuženog M.B., zbog krivičnog djela Nesavjestan rad u službi iz člana 387. stav 2. u vezi stava 1. i u vezi sa članom 31. Krivičnog zakona Federacije Bosne i Hercegovine, postupajući po optužnici Kantonalnog tužiteljstva Zeničko-dobojskog kantona broj T04 0 KTPO 0010183 12 od 30.06.2016. godine, na sjednici vijeća održanoj 07.02.2023. godine, donio je sljedeće:
RJEŠENJE

Protiv optuženog M.B., sina I. i majke E. rođene H., rođen … godine u S., općina D., nastanjen u ul. … , Z., JMBG: …, obustavlja se krivični postupak zbog krivičnog djela Nesavjestan rad u službi iz člana 387. stav 2. u vezi stava 1. i člana 31. Krivičnog zakona Federacije Bosne i Hercegovine, po optužnici Kantonalnog tužiteljstva Zeničko-dobojskog kantona broj T04 0 KTPO 0010183 12 od 30.06.2016. godine. 

Na osnovu člana 212. stav 4. Zakona o krivičnom postupku Federacije Bosne i Hercegovine  oštećeni „Izgradnja Invest“ d.d. Zenica se upućuje da imovinskopravni zahtjev može ostvarivati u parničnom postupku. 

Na osnovu člana 203. stav 1 . Zakona o krivičnom postupku Federacije Bosne i Hercegovine troškovi krivičnog postupka, kao i nužni izdaci optuženog i nužni izdaci i nagrada branitelja padaju na teret budžetskih sredstava i to tako da troškovi koji se odnose na prvostepeni postupak i postupak odlučivanja po žalbama protiv prvostepene presude, padaju na teret budžetskih sredstava Kantonalnog suda u Zenici, dok ostali troškovi krivičnog postupka koji se odnose na pretres pred Vrhovnim sudom Federacije Bosne i Hercegovine padaju na teret budžetskih sredstava ovog suda, osim troškova postavljenog branitelja koji također padaju na teret budžetskih sredstava Kantonalnog suda u Zenici koji je donio rješenje o postavljenju branitelja optuženom M.B..

Obrazloženje


Optužnicom Kantonalnog tužiteljstva Zeničko-dobojskog kantona broj T04 0 KTPO 0010183 12 od 30.06.2016. godine, izmijenjenom na glavnim pretresima dana 26.10.2017. i 19.03.2020. godine, stavljeno je na teret optuženim M.B., A.K. i V.B. da su počinili krivično djelo Nesavjestan rad u službi iz člana 387. stav 2. u vezi stava 1. Krivičnog zakona Federacije Bosne i Hercegovine. 

Presudom Kantonalnog suda u Zenici broj 04 0 K 008426 16 K od 27.02.2018. godine optuženi M.B., A.K., V.B. i S.M. su, na osnovu člana 299. tačka c) Zakona o krivičnom postupku Federacije Bosne i Hercegovine (ZKP FBIH), oslobođeni od optužbe da su počinili krivično djelo Nesavjestan rad u službi iz člana 387. stav 2. u vezi stava 1. Krivičnog zakona Federacije Bosne i Hercegovine (KZ FBiH). Istom presudom je, na osnovu člana 212. stav 4. ZKP FBiH, oštećeni „Izgradnja Invest“ d.d. Zenica upućen da imovinskopravni zahtjev ostvaruje u parničnom postupku, dok je na osnovu člana 203. stav 1. ZKP FBiH odlučeno da troškovi krivičnog postupka padaju na teret budžetskih sredstava.

Presudom Vrhovnog suda Federacije BiH broj 04 0 K 008426 18 Kž od 22.10.2019. godine žalba kantonalne tužiteljice u odnosu na dio presude Kantonalnog suda u Zenici broj 04 0 K 008426 16 K od 27.02.2018. godine kojim je optuženi S.M. oslobođen od optužbe je odbijena kao neosnovna i u tom dijelu potvrđena prvostepena presuda, dok je žalba kantonalne tužiteljice u odnosu na dio presude Kantonalnog suda u Zenici broj 04 0 K 008426 16 K od 27.02.2018. godine kojim su optuženi M.B., A.K. i V.B. oslobođeni od optužbe djelimično uvažena, u tom dijelu pobijana presuda ukinuta i predmet vraćen prvostepenom sudu na ponovno suđenje

Presudom Kantonalnog suda u Zenici broj 04 0 K 008426 19 K 2 od 05.10.2020. godine optuženi M.B., A.K. i V.B., na osnovu člana 299. tačka c) ZKP FBiH, oslobođeni su od optužbe da su počinili krivično djelo Nesavjestan rad u službi iz člana 387. stav 2. u vezi stava 1. KZ FBiH. Istom presudom je, na osnovu člana 212. stav 4. ZKP FBiH, oštećeni „Izgradnja Invest“ d.d. Zenica upućen da imovinskopravni zahtjev ostvaruje u parničnom postupku, dok je na osnovu člana 203. stav 1. ZKP FBiH odlučeno da troškovi krivičnog postupka padaju na teret budžetskih sredstava. 

Rješenjem Vrhovnog suda Federacije Bosne i Hercegovine broj 04 0 K 008426 20 Kž 2 od 26.10.2021. godine žalba kantonalne tužiteljice je ponovo uvažena, pa je presuda 04 0 K 008426 19 K 2 od 05.10.2020. godine ukinuta i određeno održavanje pretresa pred Vrhovnim sudom Federacije Bosne i Hercegovine.

Na pretresu održanom dana 24.01.2022. godine, na osnovu člana 33. stav 1. ZKP FBiH, doneseno je rješenje kojim je razdvojen krivični postupak protiv optuženog M.B. iz razloga cjelishodnosti, budući da je provedenim vještačenjem utvrđeno da optuženi M.B., zbog zdravstvenih razloga, nije sposoban da učestvuje u krivičnom postupku. 

Federalna tužiteljica je svojim aktom broj: T04 0 KTPOŽK 0010183 23 2 od 25.01.2023. godine obavijestila vijeće ovoga suda u predmetu broj: 04 0 K 008426 22 Kžk 2 da odustaje od daljeg krivičnog gonjenja optuženog M.B., budući da iz provedenog vještačenja i iskaza vještaka neuropsihijatra Gordane Lastrić sa pretresa održanog dana 24.11.2022. godine, proizilazi da optuženi M.B. iz zdravstvenih razloga nije sposoban da učestvuje u krivičnom postupku, kao i da nije realno očekivati da može doći do poboljšanja njegovog zdravstvenog stanja.  


U konkretnom slučaju je federalna tužiteljica odustala od krivičnog gonjenja optuženog nakon što je pretres pred ovim sudom odložen. Prema odredbi člana 298. tačka b) ZKP FBiH ako tužitelj od započinjanja pa do završetka glavnog pretresa odustane od optužnice sud će izreći presudu kojom se optužba odbija. Međutim, kako se presuda može donijeti samo nakon održanog (glavnog) pretresa, ovaj sud je stava da bi u datoj situaciji zakazivanje pretresa samo radi donošenja presude kojom se optužba odbija bilo suprotno načelu ekonomičnosti krivičnog postupka, a u konkretnom slučaju i nemoguće zbog zdravstvenog stanja optuženog. Stoga, imajući u vidu načelo akuzatornosti (član 17. ZKP FBiH), prema kojem se krivični postupak može pokrenuti i provesti samo po zahtjevu nadležnog tužitelja, ovaj sud je našao ispravnim da van pretresa donese rješenje kojim se protiv optuženog M.B. obustavlja krivični postupak. Slijedom navedenog odlučeno je kao u izreci ovog rješenja.

Primjenom odredbe iz člana 212. stav 4. ZKP FBiH oštećeni „Izgradnja Invest“ d.d. Zenica upućen je da imovinskopravni zahtjev može ostvarivati u parničnom postupku.

Odluka o troškovima krivičnog postupka je donesena primjenom odredbe člana 203. stav 1. ZKP FBiH, na način da je odlučeno je da troškovi krivičnog postupka, kao i nužni izdatci optuženog i nužni izdaci i nagrada branitelja, padaju na teret budžetskih sredstava i to tako da troškovi koji se odnose na prvostepeni postupak i postupak odlučivanja po žalbama protiv prvostepene presude, padaju na teret budžetskih sredstava Kantonalnog suda u Zenici, dok ostali troškovi krivičnog postupka koji se odnose na pretres pred Vrhovnim sudom Federacije Bosne i Hercegovine padaju na teret budžetskih sredstava ovog suda, osim troškova postavljenih branitelja koji također padaju na teret budžetskih sredstava Kantonalnog suda u Zenici koji je donio rješenje o postavljenju branitelja optuženom M.B..
        Zapisničarka                                                                                          Predsjednica vijeća    

     Živana Roić,s.r. 

                                                                        Nidžara Zlotrg,s.r.
Pouka: 

Protiv ovog rješenja dozvoljena ja žalba u roku od tri dana od prijema pismenog otpravka rješenja. Žalba se podnosi ovom sudu u dovoljnom broju primjerka.

